
        Անտուան դը Սենտ-Էքզյուպերին մարդկային հաղորդակցությունն անվանել է աշխարհի ամենամեծ շքեղությունը: Բայց մի դեպքում դա շքեղություն է, իսկ մյուս դեպքում՝ մասնագիտական անհրաժեշտություն։ Ի վերջո, մարդկային աշխատանքի որոշ տեսակներ պարզապես անհնար են առանց հաղորդակցության: Մանկավարժական աշխատանքի կառուցվածքը, ըստ հոգեբանների, ունի ավելի քան 200 բաղադրիչ, սակայն դրա ամենադժվար կողմերից մեկը հաղորդակցությունն է։
       Տեղեկատվական հասարակության և նորագույն տեխնոլոգիաների ներդրման շրջանում առավել քան կարևորորվում է  մանկավարժական հաղորդակցման դերը կրթական և ուսումնական գործընթացի կազմակերպման, սովորողների անհատական ​​զարգացման գործում։ Կենդանի, անմիջական հաղորդակցման միջոցով իրագործվում են ոչ միայն կրթական, այլև սոցիալական, մշակութային, բարոյական, գեղագիտական ​​արժեքների փոխանցումը նոր սերնդին։ Հաղորդակցման ընթացքում և հաղորդակցման միջոցով  է կատարվում ուսուցչի դաստիարակչական ներգործությունները իր սաների գիտակցության և վարքի վրա:
       Ուստի կարևոր է հետազոտության միջոցով պարզել մանկավարժական հաղորդակցության առանձնահատկությունները ուսուցիչ-աշակերտ, աշակերտ-աշակերտ փոխհարաբերություններում:
         Աշխատանքի նպատակն է ուսումնասիրել կրթության ոլորտում մանկավարժական հաղորդակցության միջոցներն ու պայմանները, բացահայտել խնդիրները և նախանշել դրանց հնարավոր լուծումները։
      Սույն հետազոտական ​​ աշխատանքը կատարվել է մի շարք գրքերի, ինչպես նաև հետազոտվող թեմային առնչվող անգլերեն և ռուսերեն կայքերի ուսումնասիրությունների հիման վրա։
      Մանկավարժական հաղորդակցության դրսևորումները ներկայացնելիս օգտվել ենք Ն․ Հակոբյանի, Ս․Գևորգյանի և այլոց հեղինակած «Մանկավարժական հաղորդակցում[footnoteRef:0]» գրքից, «Ժամանակակից մանկավարժական մոտեցումներ» ձեռնարկից։ Կրթական գործընթացում մանկավարժական հաղորդակցման իրականացումը բնութագրելիս օգտագործել ենք Ալեքսանյանի «Միջանձնային հաղորդակցության իրականացումը ուսումնական գործընթացում»[footnoteRef:1] գրքի առանցքային թեզերը։ [0:  Ուսումնամեթոդական ձեռնարկ, Երևան, 2010, 202 էջ,]  [1:  Երևան, 2015, էջ 7-14։
] 

       Ժամանակակից տեղեկատվական հասարակությունը զարգանում է աննախադեպ արագությամբ։ Անհամեմատ ավելի արագ են զարգանում գիտելիքները և կիրառություն գտնում կյանքում։ Նման տեմպերով զարգացող հասարակության խնդիրն է համապատասխանեցնել կրթական համակարգը նոր պահանջներին, փոփոխել ուսումնական գործընթացի կազմակերպման կարծրատիպերը, կիրառել նորագույն մանկավարժական տեխնոլոգիաներ և ուսուցման նոր մեթոդներ։
        Բարեփոխումների արդի փուլում արագ կողմնորոշվող, տարբեր իրավիճակներում ստեղծագործաբար լուծումներ գտնող, նախաձեռնող և ինքնակատարելագործման ձգտող մարդու ձևավորումը առաջին հերթին կախված է նրա հաղորդակցման կարողությունից։
       Մեր օրերում ավելի ու ավելի է ընդգծվում հաղորդակցման արդյունավետ իրականացման հիմնախնդիրը, քանզի համացանցի դերի աճի, սոցիալական ցանցերի ընդլայնման, տեղեկատվության, նաև գիտելիքի ստեղծման և արագ տարածման պայմաններում անհնար է որևէ արդյունքի հասնել առանց հաղորդակցման։

      Հաղորդակցման  տարբեր դրսևորումները ուսումնասիրվել են դեռ վաղուց, իսկ 20-րդ դարի 70-80-ական թվականներին որպես հատուկ գիտամանկավարժական հետազոտության առարկա հանդես է եկել մանկվարժական հաղորդակցումը, որի հետազոտության օբյեկտը կրթական հաղորդակցման նախապատրաստումը, իրականացումն ու արդյունքն է։
    Դեռևս հնագույն ժամանակներում փիլիսոփաներն իրենց իմաստասիրական բանավեճերում կարևորում էին հաղորդակցման յուրահատուկ հնարների ու մեթոդների կիրառումը, հաղորդակցման արվեստին տիրապետելը։:
     Արդեն 20-րդ դարում կրթական գործընթացներին առաջադրվեցին հաղորդակցման մեջ երեխայի ներքին հնարավորությունների բացահայտման և իրացման, ինչպես նաև հաղորդակցման միջոցով նրան սոցիալականացման և որպես հասարակության լիարժեք անդամի ձևավորման պահանջներ։
       Հաղորդակցումը՝ իբրև բազմաշերտ գործընթաց, ունի տարբեր ընկալումներ։ Այսպիսով, այն մարդուց մարդ տեղեկատվության փոխանցումն է, որը ենթադրում է ինչպես անհատների, այնպես էլ մարդկային խմբերի միջև շփման ձևավորում և զարգացում։ Հաղորդակցումը ճանաչողական-աշխատանքային գործընթացում մարդանց փոխազդեցության յուրահատուկ ձև, որի ընթացքում ոչ միայն ուղղակի հաղորդվում է տեղեկություն, այլև փոխանակվում են վերաբերմունք, գիտելիք, հույզեր։
    <<Հաղորդակցությունը տեղեկատվության փոխանցման գործընթացն է, որը կատավում է իմաստավոր շարժումներով /ժեստեր/, խոսք, դեմքի արտահայտություններով, մամուլի կամ էլեկտրոնային հաղորդագրություններով, հեռախոսով, ռադիոյով, ինտերնետով, հեռուստատեսությամբ և այլ եղանակներով>>:
      Այսպիսով, հաղորդակցումը  հասարակական սուբյեկտների (անձ, սոցիալական խումբ) փոխներգործության գործընթաց է, որի ժամանակ տեղի է ունենում տեղեկության, փորձի, գիտելիքների, կարողությունների և գործունեության արդյունքների փոխանակում։
      «Հաղորդակցություն» բառի միջազգային անվանումը ծագել է լատիներեն communico (մասնակցել, ընդհանուր դարձնել, տիրել միասին, ինչպես նաև միավորել, շփվել) բառից:
      Ըստ Վ. Ցելույկոյի. «Մանկավարժական հաղորդակցումը մասնագիտական ​​​​հաղորդակցություն է ուսուցչի և աշակերտի միջև՝ դասի ու արտադասարանական շփման ընթացքում, որն ունի որոշակի մանկավարժական գործառույթներ, ուղղված են բարենպաստ հոգեբանական մթնոլորտի ստեղծմանը, ուսումնական գործունեության և ուսուցիչ-աշակերտ հարաբերությունների կայունացմանը՝ ուսումնական խմբի շրջանակներում» :
     Այսինքն՝ հաղորդակցման ընթացքում և հաղարդակցման միջոցով է կատարվում  ուսուցչի դաստիարակչական ներգործությունը սովորողների գիտակցության ու վարքի վրա։
       Ի տարբերություն նախորդ՝ 20-րդ դարի, որը խորհրդանշեց աննախադեպ տեխնիկական ու տեխնոլոգիական զարգացում, 21-րդ դարում տեղի է ունենում անցում տեղեկատվական հասարակության, ուր որոշիչ են դառնում գիտելիքների ստեղծումն ու տարածումը։ 
     Եթե 20-րդ դարում կարևոր էին երեխայի որևէ հնարավորության բացահայտումն ու իրացումը,  ապա 21-րդ դարում ժամանակակից հասարակությանն անհրաժեշտ է բոլոր հարաբերություններում ակտիվ ստեղծագործաբար մտածող, փոփոխվող պայմաններում արագ կողմնորոշվող, նախաձեռնող, ինքնաճանաչման և ինքնակատարելագործման ձգտող, միաժաման ուրիշների իրավունքները  հարգող, քաղաքակիրթ և զարգացած անձ, որը կարողանում է կառավարել ինչպես սեփական ներուժը, այնպես էլ արտաքին ազդեցությունները՝ դնելով նաև ինքնազարգացման խնդիր: 21-րդ  դարում կրթական հաղորդակցության կազմակերպման համար ներկայացվում են նոր պահանջներ:
        Մեր հետազոտությունները ցույց են տալիս, որ այսօր տեսաբաններն ու մանկավարժները հակված են մանկավարժական հաղորդակցման նոր մոդելի ձևավորմանը, որը կարելի է ներկայացվել <<կողմնորոշվող սուբյեկտ- ինքնազարգացող սուբյեկտ>> մոդելի տեսքով՝ ի հակադրություն նախկինում գործած <<սուբյեկտ-օբյեկտ>>, <<սուբյեկտ- սուբյեկտային հարաբերություններ>> մոդելների։ Միջանձնային հաղորդակցման այս մոդելում մանկավարժը հանդես է գալիս որպես կողմնորոշող սուբյետ և ուղղորդում է սովրողին դեպի ինքնազարգացում։
     Կրթության համակարգում և, հատկապես դպրոցում,  <<կողմնորոշող սուբյեկտ-ինքնազարգացող սուբյեկտ>> մոդելի գործառնության համար բավարար չեն միայն հասարակական պահանջները և մանկավարժական գիտատեսական հիմքերի մշակում: Անհրաժեշտ է նոր ուղիների ու տեխնոլոգիաների մշակում և ամրագրում կրթկարգով, այսինքն ՝ անհրաժեշտ է պետական հոգածություն, որն ապահովվում է կրթական քաղաքականությամբ:
      Հայաստանի կրթական համակարգում մանկավարժական հաղորդակցման մոդելն ուսումնասիրեու համար անհրաժեշտ է հաշվի առնել, որ մի կողմից՝ որպես հետխորհրդային երկիր մեր կրթական համակարգը միտված է ազգային նոր մտածողության ձևավորմանը, ու մեծ ուշադրություն է դարձվում ազգաին արժեքային համակարգի պահպանմանը։ Մյուս կողմից՝ մշակվել է եվրոպական կրթական միասնական տարածքում ինտեգրվելու քաղաքականություն, ինչն առաջ է բերել մի շարք վերափոխումներ կրթական  ոլորտում։ Սակայն ամենադժվար փոփոխության ենթարկվող գործոնն այն է, որ մեր դպրոցներում դեռս գործում է խորհրդային ժամանակներից ժառանգած մոդելը, ընդ որում՝ խորհրդային կրթական համակարգում գերիշխող է եղել <<սուբյեկտ-օբյեկտ>> մոդելը, գերակշռել է խիստ կանոնակարգն ու հսկողությունը աճող սերնդի գիտակցության վրա, որտեղ առաջատար է մանկավարժի հեղինակային ոճը, ևորպես կանոն դասավանդողները խուսափում են վերափոխումներից։
      ՀՀ կրթական բարեփոխումների վերաբերյալ ազգային զեկույցում նշվում է․
     <<Հայաստանի կրթական համակարգը ճկուն չգտնվեց նոր իրողություններին արձագանքելու հարցում։ Արդյունքում կրթական հաստատությունները շարունակում են իրագործել գոյություն չունեցող խորհրդային գաղափարախոսության նպատակները։ Մասնավորապես գերիշխում է սովորողներին պատրաստի գիտելիքներ մատուցելու մոտեցումը, այլ ոչ թե սովորողներին գիտելիքների կառուցմանը մասնակից դարձնող ուսուցումը>>։ Իսկ որպեսզի սովորողները մասնակից դառնան գիտելիքների ստեղծմանը, նրանք պետք է ակտիվ լինեն կրթական հաղորդակցման գործընթացում։  Այսինքն ժամանակակից հասարակական պահանջներով ձևավորված է կրթական համակարգում մանկավարժական հաղորդակցման նոր մոդելի գործառնության անհրաժեշտությունը, որն ինչպես և նշվեց, չունի կիրառության անհրաժեշ պայմաններ ՀՀ կրթական համակարգում, հատկապես դպրոցում։
       ՀՀ հանրակրթության պետական կրթակարգում սահմանվում են հաղորդակցական այն պարտադիր կարողություններն ու հմտությունները, որոնց պետք է տիրապետի դպրոցականը: Ըստ կրթակարգի ենթաբաղադրիչի՝ ուսումնառության արդյունքում յուրաքանչյուր աշակերտ պետք է ձեռք բերի հաղորդակցական հետևյալ կարողություններն ու հմտությունները՝
ա) ընկալել, լսել և համարժեք վերաբերմունք դրսևորել, 
բ) բանավիճել, գրավոր և բանավոր տրամաբանված խոսք կառուցել, 
գ) ըստ նշանակության և տեղին օգտագործել սովորած տերմինները (եզրերը), արտահայտությունները և հասկացությունները, 
դ) ճիշտ օգտագործել և հասկանալ հաղորդակցման ոչ խոսքային միջոցները, 
ե) օգտվել ժամանակակից տեխնիկական հաղորդակցման միջոցներից և այլն:
    Հաղորդակցման կարողությունները չեն ձևավորում անփոփոխ համակարգ․դրանք կարող են անընդհատ զարգանալ՝ իրենց հերթին նպասելով անձի տարբեր հնարավորությունների և որակների զարգացմանը։ Այսպես՝ եթե երեխան ձեռք է բերում հաղորդակցման համար անհրաժեշտ կարողություններ, ապա կարողանում է մասնակցել տարբեր քննարկումների, ակտիվորեն ու ազատ արտահայտել սեփական կարծիքը, անկաշկանդ ինքնադրսևորվել, հանդես գալ տարբեր հիմնավորումներով, չկաշկանդվել տարատեսակ փոխհարաբերություններում և ձեռք բերել նոր գիտելիքներ ու հմտություններ։

Ճշմարիտ դաստիարակության նպատակն է ոչ միայն մարդկանց սրիպել բարի գործեր կատարել, այլ նաև նրանցով ուրախանալ. ոչ միայն մաքուր լինել, այլ նաև սիրել մաքրությունը, ոչ միայն արդարացի լինել, այլ նաև ձգտել արդարության։
Ջ. Ռեսկին
      Հաղորդակցումը բարդ գործընթաց է, որն ունի իր կառուցվածքը, բաղադրատարրերը, մեխանիզմները, գործընթացային փուլերը և կողմերը։ Հաղորդակցման գործընթացի կառուցվածքային տարրերն են`
· հաղորդակցության սուբյեկտները
· հաղորդակցման միջոցները
· հաղորդակցվողների պահանջմունքները, շարժառիթները և նպատակները 
· հաղորդակցման ընթացքում փոխներգործության ու փոխազդեցության, ընկալման ու փոխըմբռնման մեխանիզմները
· հաղորդակցման արդյունքները։
     Հաղորդակցման սուբյեկտները մարդիկ են: Հաղորդակցումը կարող է տեղի ունենալ առնվազն երկու և ավելի մարդկանց միջև: Հաղորդակցվում են առանձին մարդիկ` սուբյեկտները, իսկ այդ հաղորդակցության բնույթը կախված է այն բանից, թե ինչպիսի հարաբերություն գոյություն ունի նրանց միջև։ Այս իմաստով այն կարող է ունենալ սուբյեկտ–սուբյեկտ և սուբյեկտ–օբյեկտ կառուցվածքը։ Առաջին դեպքում հաղորդակցվող անձինք իրար վերաբերում են որպես սուբյեկտների, իսկ երկրորդ դեպքում՝ որպես օբյեկտի, այսինքն՝ որ պես միջոցի և գործիքի: Ելնելով հաղորդակցման բնույթից, կարող ենք նշել, որ հաղորդակցվողներից յուրաքանչյուրը կարող է միաժամանակ դիտվել և՛ որպես սուբյեկտ, և՛ որպես օբյեկտ: Որպես սուբյեկտ նա ձանաչում է իր գործընկերոջը, արտահայտում է իր վերաբերմունքը նրա հանդեպ և այլն։ Միաժամանակ նա հանդես է գալիս որպես Ճանաչողության օբյեկտ նրա համար, ում հետ հաղորդակցվում է:
       Երկխոսությունը երկու անձի միջև խոսքային հաղորդակցումն է, որը կարող է տեղի ունենալ թե՛ դեմառդեմ, թե՛ հեռակա: Այն Ճանաչողության հիմնական ձև է, առավել ևս ժամանակակից տեղեկատվական հասարակության մեջ, որտեղ երկխոսության համար մարդիկ օգտվում են տեղեկատվական և հաղորդակցման տարբեր միջոցներից։ Պետք է փաստենք, որ անկախ դրանց տեսակներից, հաղորդակցումը բոլոր դեպքերում պահանջում է հատուկ մշակույթի ձևավորում, որի կարիքն այսօր հատկապես ակնառու է: Ինչպիսի՞ն էլ լինի երկխոսության  յուրաքանչյուր մասնակցի դերերի հարաբերակցությունը, բոլոր դեպքերում էլ գործ ունենք տեղեկություն «հաղորդողի» և «ընդունողի» հետ։ Դրանց միջև կառուցված հարաբերությունների որակից է կախված հաղորդակցման արդյունքը:
     Վերջին ժամանակներս ավելի հաճախ ենք լսում այն միտքը, որ կրթության մեջ գլխավորը ոչ թե գիտելիքն է, այլ յուրաքանչյուր աշակերտի կողմից գիտելիքների ստացման, տեղեկատվության մշակման համար անհրաժեշտ միջոցներին տիրապետումը. «Դպրոցում գլխավոր տեղը կգրավի այն բովանդակությունը, որն ուղղված է մարդու մեջ որոշակի հատկանշական որակների՝ մտահասությունների ձևավորմանը, որոնք պահանջվում է դաստիարակել»: Այդ մասին է վկայակոչում նաև 2004 թ. ընդունված «Հանրակրթության պետական կրթակարգը», որտեղ յուրաքանչյուր ուսումնական բնագավառ ներկայացված է կրթության բովանդակության բաղադրիչների միջոցով։ Դրանցից են հաղորդակցական կարողություններն ու հմտությունները:
      Հաղորդակցական ընդհանուր կարողությունների հարցը վաղուց է քննարկվում: Դրանք անհրաժեշտ են յուրաքանչյուրի՝ որպես անհատականության ձևավորման համար:
   Մանկավարժության մեջ «հաղորդակցման կարողությունները», «հաղորդակցական հմտությունները» որոշակի իմաստ են ձեռք բերել: Այդ պատճառով անհրաժեշտություն կա ձևակերպելու «հաղորդակցական ընդհանուր հմտություններ» հասկացությունը:
     Ըստ Վ. Բոգինի` ընդհանուր հմտությունները մակրոհմտություններն են, որոնք իրենց մեջ ընդգրկում են բազմաթիվ միկրոհմտություններ:
   Այս ձեռնարկը նպատակաուղղված է հաղորդակցվողների միկրոհմտությունների ձևավորման միջոցով օգնելու հաղորդակցական կարողությունների և հմտությունների մակրոհամակարգի ձևավորմանը։
     Հաղորդակցման միջոցները կարող են լինել խոսքային (վերբալ)` (գրավոր և բանավոր) և ոչխոսքային (ոչվերբալ)։ Բնականաբար, հաղորդակցման ընթացքում, իր դերով ու նշանակությամբ, առանձնանում է խոսքային միջոցը, որովհետև վերջինս բնորոշ է միայն մարդկանց և, բացի դրանից, հանդես է գալիս որպես ամենաուժեղ գրգռիչ: Խոսքային ազդեցության արդյունավետությունը պայմանավորված է լեզվական միջոցների հարստությամբ ու բովանդակությամբ։ Այս կապակցությամբ ուշադրության է արժանի Ա. Ա. Լեոնտևի «խոսքային հաղորդակցման» տեսությունը, որում հաղորդակցումը դիտարկվում է նախ և առաջ որպես խոսքային գործունեություն: Անշուշտ, սա բնավ էլ չի նշանակում, որ այն պետք է նույնացնել խոսքային գործունեության հետ․ խոսքը սոսկ գործիք և միջոց է մարդկային հաղորդակցության իրականացման համար:
     Հաղորդակցվողների պահանջմունքները, շարժառիթներն ու նպատակները հաղորդակցական գործընթացի անհրաժեշտ տարրերն են: Հաղորդակցվելը մարդկանց հիմնային պահանջմունքներից է, որի իրականացումը կապված է նրանց մոտիվներից, շահերից ու հետաքրքրություններից։ Յուրաքանչյուր հաղորդակցական գործունեություն հետապնդում է որոշակի նպատակ և կոչված է լուծելու մարդկանց հուզող խնդիրները, բավարարելու նրանց գոյաբանական, հոգևոր ու նյութական պահանջմունքները:
      Հաղորդակցության ընթացքում մարդիկ փոխգործում և փոխազդում են միմյանց վրա, ընկալում ու գնահատում և մեկնաբանում–բացատրում մեկը մյուսի վարքագծի վրա։
     Հաղորդակցումը իրականացնում է մի շարք կարևոր գործառույթներ. 
· Դրա միջոցով մենք բավարարում ենք մեր հաղորդակցվելու պահանջմունքը;
· Մենք հաղորդակցվում ենք, որպեսզի պահենք և կատարելագործենք մեր ինքնաճանաչողությունը;
· Դրա միջոցով մենք կատարում ենք մեր սոցիալական պարտականությունները;
· Դրա միջոցով կառուցում ենք մեր փոխհարաբերությունները; 
·  Դրա ժամանակ մենք կատարում ենք տեղեկատվության փոխանակում։
       Մենք հաղորդակցվում ենք, որպեսզի ազդենք ուրիշների վրա։ Հաղորդակցման կառուցվածքային վերլուծություններում առանձնացվում է երեք մակարդակ (Բ. Ֆ. Լոմով, 1984).
      Առաջինը մակրոմակարդակն է՝ անհատի հաղորդակցումը մարդկաց հետ, որը դիտարկվում է որպես նրա կենսակերպի կարևորագույն մաս։ Այս մակարդակում հաղորդակցման գործընթացը ուսումնասիրվում է ժամանակահատվածներով, որոնք համադրվում են մարդկային կյանքի տևողության հետ` շեշտը դնելով անհատի հոգեկան զարգացման վերլուծության վրա։ Հաղորդակցումը այստեղ հանդես է գալիս որպես անհատի և այլ մարդկանց, սոցիալական խմբերի փոխադարձ կապերի բարդ, զարգացող ընթացք: 
    Երկրորդը՝ մեզոմակարդակն է (միջին մակարդակ), որտեղ հաղորդակցումը դիտարկվում է որպես նպատակաուղղված, տրամաբանորեն ավարտուն կապերի (կոնտակտների) կամ իրադությունների փոխգործունեության ամբողջականություն, որոնց մեջ մարդիկ գտնվում են ընթացող կենսագործունեության գործընթացներում: Հաղորդակցման այդ մակարդակի ուսումնասիրման ընթացքում գլխավոր շեշտը դրվում է հաղորդակցման իրադրությունների էական բաղադրիչների վրա․ ի՞նչ կապակցությամբ, ի՞նչ նպատակով, ո՞րն է հաղորդակցման խնդրո առարկայի առանցքային թեման, ինչպես են բացահայտվում հաղորդակցման դինամիկան և վերլուծվում օգտագործվող միջոցները (վերբալ, ոչ վերբալ), որոնք են հաղորդակցման շրջափուլերը, որոնց ընթացքում տեղի է ունենում գաղափարների, պատկերացումների, ապրումների փոխանակում: 
     Երրորդը` միկրոմակարդակն է, որտեղ շեշտը դրվում է հաղորդակցման տարրական միավորների վերլուծության վրա՝ որպես զուգակցվող ակտեր կամ տրանսակցիաներ։ Կարևոր է ընդգծել, որ հաղորդակցման տարրական միավորը` մեկընդմիջող վարքային ակտերի, մասնակիցների գործողությունների, ոչ թե հերթափոխում է, այլ փոխգործունեություն։ Այն ներառում է ոչ միայն զուգընկերներից մեկի գործողությունը, այլև նրա հետ կապված` մյուս զուգընկերոջ աջակցումը կամ համագործակցությունը (օրկ. հարց–պատասխան, դրդումը դեպի գործողություն, բուն գործողությունը, լրատվական հաղորդում և վերաբերմունքը դրա նկատմամբ և այլն)։
    Թվարկված մակարդակներից յուրաքանչյուրը պահանջում է յուրատիպ տեսամեթոդական ապահովում, ինչպես նաև հատուկ հասկացությունների ապարատ։ Եվ քանի որ հոգեբանության մեջ շատ հիմնախնդիրներ զուգակցվում են, ապա առաջանում են նոր խնդիրներ, հաղորդակցման տարբեր մակարդակների միջև նոր կապեր, միջոցների մշակման նոր սկզբունքներ, փոխադարձ անցումներ` մեկից մյուսը։
    Հաղորդակցման գործառույթներ ասելով հասկանում ենք այն դերերը կամ խնդիրները, որոնք իրականացվում են հաղորդակցման միջոցով՝ մարդու սոցիալական կեցության գործընթացում:
   Սոցիալ–հոգեբանական գրականության մեջ սովորաբար առանձնացնում է հաղորդակցման հետևյալ գործառույթները՝ 
· հաղորդակցական (կոմունիկատիվ) գործառույթի միջոցով մարդիկ շփվում են միմյանց հետ, հաստատում կապեր ու հարաբերություններ, որոնց հիման վրա էլ նրանց միջև ստեղծվում են հայացքների, գաղափարների ընդհանրության, հոգեբանական ու բարոյական մտերմության դաշտ, համատեղ գործունեություն ծավալելու և խնդիրներ լուծելու անհրաժեշտ ու բավարար նախադրյալներ։
· տեղեկատվական (ինֆորմացիոն) գործառույթի միջոցով մարդիկ տեղեկություններ են ստանում աշխարհում, իրենց շրջապատող միջավայրում կատարվող իրադարձությունների, մարդկային փոխհարաբերությունների և այլնի մասին, միաժամանակ փոխանակում են իրենց մտքերը, կարծիքները,
· իմացական (կոգնիտիվ) գործառույթը ծառայում է գիտելիքներ ձեռք բերման և ընդլայնման, գիտելիքների կուտակման ու փոխանցման, այլ մարդկանց և սեփական Ես–ը Ճանաչելու համար,
·  զարգացման գործառույթը կարևոր դեր է խաղում օնտեգենեզում անձի սոցիալականացման գործում: Մարդը ներառվում է տարբեր խմբերի մեջ, որտեղ նա անմիջականորեն շփվում է ուրիշների հետ, փոխանակում մտքեր, կարծիքներ, պատկերացումներ և այդ սոցիալականացման ընթացքում ձևավորվում և ձևափոխվում են նրա սոցիալ–հոգեբանական բնութագրերը:
· պատճառավորվածության գործառույթը հանդես է գալիս որպես մարդկանց ինչպես վարքագծի պատճառավորվածության ու պայմանավորվածության (դետերմինացիայի) աղբյուր, այնպես էլ պահանջմունքների, գաղափարների, նպատակների խթանիչ,
· համակարգող (կոորդինացիոն) համատեղ գործունեության համար մարդիկ համաձայնեցնում են իրենց գործողությունները, մշակում համատեղ գործողությունների ծրագիր, 
· հասկացման հաղորդակցման գործառույթներից է հաղորդման իմաստի ճիշտ ընկալումն ու հասկացումը, հաղորդակցվողների մտադրությունների, դիրքորոշումների, ապրումների, վիճակների փոխադարձ հասկացումը,
· զգացականը (էմոտիվ) գործընկերների միջև անհրաժեշտ դրական հուզական ապրումների առաջացումն է, նրա հոգեվիճակի փոփոխությունը` սեփական ապրումների ու հոգեվիճակների ազդեցության միջոցով,
· հարաբերությունների հաստատման սոցիալական, դերային, կարգավիճակային, գործարար, միջանձնային և այլ հարաբերություններում սեփական տեղի ու դիրքի գիտակցում և ամրագրում,
· ներազդելու գործառույթը ենթադրում է գործընկերոջ տրամադրության, վարքագծի, անձնային հատկությունների, սովորույթների, դիրքորոշումների փոփոխություն,
· ստեղծագործական (կրեատիվ) գործառույթը այն է, երբ հաղորդակցության նպաստավոր պայմանների առկայության դեպքում դրսևորվում են մարդու ստեղծագործական ունակությունները։
Հաղորդակցական գործառույթների շնորհիվ հաղորդակցության գործընթացում մարդկանց միջև հաստատվում են անհատական, խմբային և հասարակական մակարդակում։ Այդ փոխկապվածությունը ձեռք է բերվում բնական արտահայտչական միջոցներով (շարժուձև, կեցվածք, դիրք, միմիկա, ձայն և այլն) և տեխնիկական միջոցներով (բանավոր խոսք, նամակ, հեռախոս, հեռուստացույց, համակարգիչ և այլն)։ Այդ գործառույթների շնորհիվ մարդիկ միավորվում են տարբեր խմբերի ու հանրույթների մեջ։
     Հաղորդակցման մեխանիզմները սոցիալ–հոգեբանական այն երևույթներն ու գործընթացներն են, որոնք առաջանում են մարդկանց փոխազդեցության ընթացքում և անմիջականորեն ազդում են նրանց հաղորդակցական ակտիվության մակարդակի, փոխըմբռնման ու հոգեբանական շփման խորության ու լրիվության, նրանց հաղորդակցական վարքագծի բնույթի ու արդյունավետության վրա։ Այդպիսի մեխանիզմներից են՝ հոգեբանական նմանակումը, ներշնչումը, համոզումը։
      Հաղորդակցման արդյունքները, կախված հետապնդած նպատակներից ու պահանջմունքների բավարարման մակարդակից, կարող են լինել դրական և բացասական, արդյունավետ և անարդյունավետ։ Դրա հիմնական նպատակն է փոխշփման ընթացքում մասնակիցների միջև ստեղծել նորմալ հարաբերություններ ու կապեր` համատեղ ապրելու ու գործելու, կենսական բազմապիսի խնդիրներ լուծելու համար:
    Հաղորդակցությունը` որպես գործընթաց, ընթանում է որոշակի փուլերով, որոնցից յուրաքանչյուրն ունի իր դրսևորման սոցիալ–հոգեբանական առանձնահատկությունները։ Դրանք են՝
· հաղորդակցման պահանջմունքի առկայությունը, որը մարդուն ստիպում է փոխշփման ու փոխգործողության մեջ մտնել ուրիշ մարդկանց հետ;
· հաղորդակցումը ենթադրում է որոշակի նպատակ, դրան հասնելու մարտավարական ու ռազմավարական քայլեր; 
· հաղորդակցվելու համար անհրաժեշտ է նախնական պատկերացում ունենալ ինչպես ընդհանուր իրավիճակի, այնպես էլ ուրիշների անձնային հատկությունների մասին;
· գործողությունների ծրագրի մշակում` հաշվի առնելով կոնկրետ հանգամանքները;
· հաղորդակցության միջոցների և մեխանիզմների ընտրությունը;
· իրավիճակը և ուրիշներին ընկալելու, մեկնաբանելու և գնահատելու փուլ;
· հաղորդակցության արդյունքների ամփոփում, իմաստավորում և դրանց համապատասխան նոր դիրքորոշումների մշակում։
    Հաղորդակցության գործընթացը ունի բազմաթիվ կողմերը, որոնց ամբողջությունն էլ կազմում է դրա բովանդակությունը: Սովորաբար առանձնացնում են հաղորդակցման գործընթացի հետևյալ կողմերը.
· հաղորդակցում (կոմունիկացիա),
· ընկալում (պերցեպցիա),
· շփում,
· փոխգործողություն, 
· փոխներգործություն (ինտերակցիա)։
        Հաղորդակցումը կարող է արտահայտվել զրույցի, ելույթի, բանավեճի, զեկուցման, դասախոսության ձևերով։ Սովորաբար օգտագործվում են հաղորդակցման երեք ձևեր. 1) լեզվաբանական (լինգվիստիկական), 2) պրալինգվիստիկական (դիմաշարժություն, շարժումներ), 3) սեմիոտիկա կան (նշաններ, գրաֆիկներ և այլն)։
      Արդեն ասվեց, որ հաղորդակցման միջոցը խոսքն է, ելույթը: Հենց դրանք էլ հանդիսանում են և դասավանդման և ուսման միջոցներ: Ուսուցչի ելույթը սովորողների համար ընդօրինակման միջոց է։ Խոսքն առաջին հերթին նշանակություն ունի ուրիշների համար, վերջին հաշվով երեխայի համար:
     Ուսուցչի ելույթը սովորողների համար ծառայում է որպես նմուշ։ Այն ոչ միայն տեղեկության շարադրման միջոց է, այլ նաև ուշադրության կառավարման միջոց։ Փորձառու, ուսումնական գործունեությունում վարպետացած ուսուցիչն իր ելույթում իրեն արտահայտում է ամբողջությամբ, արտահայտում է իր հոգին, բանականությունը, կամքը, բնությունը, եռանդը, բանասիրական (ֆիլոլոգիական) ընդունակությունները, վերաբերմունքն իր աշակերտների, իր կողմից դասավանդվող ուսումնական առարկայի նկատմամբ։ Ուսուցչի ելույթում սովորողներն առաջին հերթին ընկալում են նրա վերաբերմունքը, դրական հույզերը։ Բնական է, որ այդ պահերին նրա սիրուն պատասխանում են սիրով, անտարբերությանը՝ անտարբերությամբ։
      Այն ուսուցիչը, ով կարողանում է գեղեցիկ, տրամաբանված խոսել, սովորողների մեջ արթնացնում է իր օրինակը։ Ուսուցչի ելույթը կազմված է որոշակի տարրերից, օրինակ՝ տեղեկատվական (ուսումնական նյութի հաղորդումը), ոգևորող (թե ինչպես է կարողանում ոգևորել իր աշակերտներին), համոզող (թե ինչպես է կարողանում իր խոսքով համոզել իր սաներին), կոչ անող (թե ինչպես է կարողանում համախմբել իր աշակերտներին)։    
      Մանկավարժական հաղորդացման կառուվածքը մասնավորապես ներառում է հետևյալ հինգ քայլերը՝ նախապատրաստում, ներկայացում, հաղորդակցում, ընդհանրացում և կիրառում:
      Ուսուցչի ելույթը կարող է կազմված լինել մեկ կամ մի քանի տարրերից։ Յուրաքանչյուր տարր (ելույթի) իրացվում է համապատասխան մեթոդներով ու հնարներով, որոնք որպես «զենքեր» մտնում են նրա մասնագիտական (պրոֆեսիոնալ) զինվածության մեջ։
      Ուսուցչի ելույթը սովորողների մեջ առաջացնում է պատասխան ռեակցիա, որի բաղադրատարրերի մեջ կարելի է առանձնացնել բանականը, հուզականը և կամայինը:
      Նրա ելույթում պետք է տեղ գտնեն նրա հաստատումները, ապացուցումները, տրամաբանությունը, դատողությունը, սեփական կարծիքները, տեսակետները, խոսքի կուլտուրան, ուսուցանելու արվեստը, ականավոր մանկավարժներից կատարված մեջբերումները, ինդուկցիայի և դեդուկցիայի օրենքներից օգտվելու կարողությունները: Հասնի նրան, որ իր ելույթը ձեռք բերի ապացուցելիության գործառնություն։
        Ուսուցչի ելույթը ձևավորում է սովորողների ճանաչողական դիրքորոշումները, մոտիվները, հետաքրքրությունները, դրական հույզերը, դրանք հատկապես այն ժամանակ, երբ ուսուցիչը խոսում է չարի ու բարու մասին և դրանց միջև սահման դնում, երբ սովորողների մեջ ձևավորում է արդարամտության, հումանիզմի, կարեկցանքի, պարզության բարության, ազնվության զգացմունքները։
       Բնական է, որ այդ ամենի իրականացման համար սովորողների մեջ պետք է արթնացնել ճանաչողական հետաքրքրություններ: Նրանք պետք է խորապես ճանաչեն, թե ինչ իմաստներ ունեն չարը, բարին, պարզությունը, ազնվությունը, հումանիզմը և այլն և այլն: Դրանք և նման հարցերը պետք է պարզաբանվեն դասերի ընթացքում՝ օգտագործելով ուսումնական նյութի ընձեռած հնարավորությունները, միջառարկայական, միջգիտական կապերը, համաշխարհային գրականությունից, պատմությունից քաղված ապացուցելի օրինակները։ Միայն և միայն այդ ուղիներով կարելի է ճանաչել նորը, անառարկելին, օգտակարը և հայտնաբերել ճշմարտությունը:
        Սովորողների ճանաչողական հետաքրքրությունների արթնացման առաջին պայմանը ուսուցչի` իր կողմից դասավանդվող առարկայի խոր իմացությունն է։     
      Առարկայի մակերեսային իմացությունը ծնում է անհաջողություններ, ուսումնական նյութի մատուցումը դառնում է անհետաքրքիր, անլսելի, չըմբռնվող, չհասկացվող։ Սովորողների ճանաչողական հետաքրքրությունները արթնացնելու և զարգացնելու համար ուսուցիչը նոր նյութի հաղորդման ընթացքում պետք է նրանում առկա ճշմարտությունները կապի նոր փաստերի, գիտությունների ժամանակակից հիմնախնդիրների, թարմ օրինակների հետ, այսինքն` շարունակաբար, անընդհատ թարմացնի յուրաքանչյուր ուսումնական նյութի հաղորդում։ Դասանյութը տեղը-տեղին պատմելը, բացատրելը, ուսուցչի ելույթի դրամատիզացիան նույնպես սովորողների ճանաչողական հետաքրքրությունների արթնացման միջոցներ են:
       Սովորողների ճանաչողական հետաքրքրությունների արթնացման ու խորացման, ընդհանրապես զարգացման համար, կարևոր նշանակություն ունեն ուսուցչի «համով», «հոտով» հումորները, որոնք կարող են օգտագործվել դասի բոլոր փուլերում։ Ընդունված է օգտագործել ընկերական հումորներ։ Հումորները, կատակները, անեկդոտները առաջացնում են ծիծաղ, ժպիտ, բարձրացնում սովորողների տրամադրությունը։ Իրենց բնույթով իրարից տարբերվում են «հեգնանք», «կատակ», «անեկդոտ», «ասացվածք», «հումոր» հասկացությունները։ Այս շարքից պետք է ընտրել հատկապես խոր միտք արտահայտող, դաստիարակիչ հումորները, կատակները, ասացվածքները և անեկդոտները:
      Աշակերտներն այն ուսուցչի հաղորդումները, ելույթներն են բարձր գնահատում, ովքեր քերականորեն ճիշտ են խոսում, տնտեսված, ինքնատիպ, յուրահատուկ են խոսում։ Ոչ մի դեպքում ելույթը չպետք է դարձնել ակադեմիական, խրթին, անհասկանալի։ Ուսուցիչը չպետք է օգտագործի խորթ, բարդ բառեր, անծանոթ տերմիններ, կրկնի միևնույն բառերը, նախադասությունները։ Պետք է խուսափի պարզմիտ բառերից, նույնաբանությունից, ունենա առանձնահատուկ մտածողություն։ Ինչպես ասում են` կրթված, դաստիարակված մարդու հոգին նա խոսքի, ելույթի մեջ այնպես պետք է արտահայտվի, ինչպես մատնահետքը։ 

      Սոցիալ–հոգեբանական գրականության մեջ առանձնացնում են նաև միջանձնային հաղորդակցության տարբեր մոդելներ (սխեմաներ), որոնք իրենց լայն կիրառությունն են գտել մանկավարժական պրակտիկայում։ Դրանցից են գծային, ինտերակտիվ և տրանսակցիոն մոդելները:
     Գծային մոդելում հաղորդակցումը ներկայացվում է որպես գործողություն, որի ընթացքում հաղորդողը որոշակի տեսք է տալիս իր գաղափարներին ու պատկերացումներին, որոնք ուղարկում է հասցեատիրոջը` օգտագործելով հաղորդակցման որևէ միջոց (նամակ, խոսք, հեռախոս, համակարգիչ և այլն): Եթե հաղորդումը տեղ է հասնում, հաղթահարելով զանազան տիպի «աղմուկներ» (որոնք աղավաղում են հաղորդման բովանդակությունը), ապա հաղորդակցությունը համարվում է հաջողված: «Աղմուկները» (արգելքները, խոչընդոտները) կարող են լինել երկու կարգի` ֆիզիկական և հոգեբանական։ 
     Ֆիզիկական «աղմուկ» են կոչվում ֆիզիկական բոլոր այն երևույթները, իրերը, հանգամանքները, որոնք խոչընդոտում են հաղորդակցման իրականացմանը։ Օրինակ, դասարանում տիրող աղմուկը կամ լսարանի լավ չլուսավորված ու ցածր ջերմաստիճանը կարող են խոչընդոտել աշակերտների և ուսուցչի, դասախոսի և ուսանողների միջև նորմալ հաղորդակցմանը։
     Հոգեբանական տիպի «աղմուկները»` անձի հոգեբանական վիճակը (հուսալքություն, հավատի կորուստ, դավաճանություն, վատ տրամադրություն և այլն), զգացմունքները (ատելությունը, «կույր» սերը, հուզմունքը, վախը և այլն), միջանձնային փոխհարաբերության բնույթը (լարվածություն, թշնամանք, արհամարհանք, համակրանք և այլն) անմիջականորեն ազդում են ընկալման գործողության վրա։ Նման պայմաններում շատ մեծ է հաղորդվող նյութի բովանդակության աղավաղման, սխալ կամ կիսատ–պռատ ընկալման հնարավորությունը:
    Գծային մոդելի գործածության սահմանները նեղ են, քանի որ դա միագիծ հաղորդակցություն է (այսինքն` չի ենթադրում հաղորդող և ստացող հետադարձ կապը) և առավելապես վերաբերում է գրավոր հաղորդակցմանը կամ հաղորդակցման այն ձևին, որում ուրիշը դիտվում է որպես օբյեկտ: Այն մեծամասամբ դիտվում է ուսուցչի ավտորիտար ոճի մեջ։
    Ինտերակտիվ մոդելում կարևորվում է հաղորդակցման մեջ հետադարձ կապի դերը։ Հաղորդակցումը ներկայանում է որպես գործողությունների շղթա, որում հաղորդողը և ստացողը հերթականությամբ փոխում են իրենց տեղերը։ Այս մոդելը բնորոշ է մանկավարժի դեմոկրատական ոճին։ Եթե գծային և ինտերակտիվ մոդելներում հաղորդակցումը ներկայանում է որպես ընդհատ (դիսկրետ) գործողությունների շղթա, ապա տրանսակցիոն մոդելում` որպես հաղորդումների ուղարկման ու ստացման միաժամանակյա փոխգործողության գործընթաց։ Հաղորդակցման յուրաքանչյուր պահի մեկը կարող է ստանալ, վերծանել մյուսի հաղորդումը, հակազդել նրա վարքագծին և, հակառակը։ Ընդսմին, այդ ընթացքում նրանք հաղթահարում են տարբեր կարգի «աղմուկների» արգելքները։
      Այս դեպքում հաղորդակցումը ներկայանում է որպես մի գործընթաց, որում մարդիկ փոխազդում են միմյանց վրա և ձևավորում փոխհարաբերություններ: Ըստ բնույթի հաղորդակցման մոդելները, որոնք հատուկ են նաև մանկավարժական հաղորդակցմանը, կարելի է դասակարգել նաև հետևյալ կերպ` ձանաչողական, համոզող, էքսպրեսիվ, սուգեստիվ և ծիսական։
      Ճանաչողական մոդելի հիմնական նպատակը տեղեկությունների փոխանակումն է և միմյանց գիտելիքների պաշարի ավելացումը, պայմանը՝ հաղորդակցվողի ճանաչողական կարողությունների ու մտավոր ունակությունների ձանաչումը, իսկ հաղորդակցության գործընթացի ձևերից են` հաշվետվությունը, գործունեության արդյունքների մասին հաղորդումը, խնդիրների լուծման ուղիների ու եղանակների շարադրումը, վերլուծությունները և այլն։ Հաղորդակցության տեխնոլոգիական առանձնահատկություններից են՝ կենտրոնացումը տեղեկատվության առարկայի վրա, նյութի շարադրման ռացիոնալիզացումը, անվրեպ փաստարկումը, առաջադրված դրույթների ապացուցումը և այլն:
      Համոզող մոդելի նպատակն է արթնացնել զգացմունքներ, տրամաբանական և արտատրամաբանական (հռետորական, հոգեբանական, բարոյական, գեղագիտական և այլն) բնույթի փաստարկների ու ապացույցների միջոցով փոխազդել միմյանց վրա, ձևավորել որոշակի դիրքորոշում, կողմնորոշել գործընկերոջը։ Պայմանն է հաղորդակցվողների զգայական մակարդակը, նրանց ընկալունակությունը։ Հաղորդակցության կազմակերպման ձևերից են հանդիսավոր ճառը, շնորհավորանքները, հաճոյախոսությունները և բանավեճերը։ Տեխնոլոգիական առանձնահատկություններից են հաղորդակցվողների զգացմունքային վիճակը, միմյանց քննադատելու, հակափաստարկելու ու հակաճառելու հանգամանքի հաշվառումը, զգացմունքային վերաբերմունքը հաղորդակցության առարկայի հանդեպ:
    Էքսպրեսիվ մոդելի նպատակն է միմյանց փոխանցել զգացմունքներ, պրումներ, ձևավորել ընդհանուր հոգեզգացական մթնոլորտ և դրանց հիման վրա հաղորդակցվողներին դրդել որևէ սոցիալական գործողության: Պայմաներն են` հաղորդակցության ընթացքում շեշտը դրվում է մասնակցի զգացմունքային ոլորտի վրա` նպատակ ունենալով նրան ակտիվացնել, մղել գործողության։ Ձևերից են՝ տեղեկություն հաղորդել սեփական ապրումների ու տրամադրությունների մասին, որոնք առնչվում են հաղորդակցման առարկայի հետ, հնարավոր հետևանքների վերլուծություն և այլն։ Հաղորդակցական գործընթացի կազմակերպման տեխնոլոգիական առանձնահատկություններից են՝ շարադրանքի պարզությունն ու հակիրճությունը, իրավիճակային պայմանավորվածությունը, ցուցադրական կեցվածքն ու դիրքը, ձայնի ինտոնացիան, հռետորական հնարների օգտագործումը և այլն։
      Սուգեստիվ մոդելի նպատակն է ազդեցություն գործել հաղորդակցության մասնակցի արժեքային կողմնորոշումների ու դիրքորոշումների վրա` այն փոփոխելու մտադրությամբ։ Պայմաններն են մասնակիցներից մեկի անքննադատական վերաբերմունքը մյուսի հանդեպ, ընկալողի մտավոր ցածր մակարդա-կը, ներշնչվելու բարձր աստիճանը։ Ձևերից են` ներշնչումը, գիտակցության մոտիվացիոն դաշտի վրա ազդեցություն գործելը, նույնականացումը, հեղինա-կություններին դիմելը, անձնավորումը, նախազգուշացումը և այլն։ Տեխնոլոգիական առանձնահատկություններից են դիմացինի հոգևոր ներուժի վրա հիմնվելը, ներշնչող դիրքորոշումների մշտական բացատրություն տալը, զգացական լարվածության տարածական կառավարումը և այլն:
    Ծիսական մոդելի նպատակն է պահպանել ու վերարտադրել հարաբերությունների նորմերը, ապահովել անձի սոցիալական հարմարումը մեծ և փոքր խմբերում։ Պայմաններն են միջավայրի գեղարվեստական ձևավորումը, գործողությունների կանոնակարգումը և ուշադրության բևեռումը դրանց կատարման ձևերի վրա, փոխներգործունեությունների ծիսականացումը։ Փոխգործունեության ձևերից են ծիսական արարողությունները, հանդիսությունները, սովորույթները։ Տեխնոլոգիական առանձնահատկություններից են` հիմնվելը ազգային, մասնագիտական հաղորդակցական ավանդույթների ու նորմերի վրա, ծեսի կարգի մասին նախապես պայմանավորվելը, ուշադրության բևեռումը ծիսական արարողությունների կարևորության վրա, հաղորդակցական վարքագծի թատերականացումը, սոցիալական դերերի հստակ բաժանումը և այլն։

Որքան էլ ճիշտ պատկերացումներ ստեղծվեն այն մասին, թե ինչ պետք է անել, բայց եթե դուք չեք դասրիարակել երկարատև դժ՝ վարություննեը հաղթահարելու սովորույթ, ես իրավունք ունեմ ասելու, որ դուք ոչինչ չեք դաստիարակել:
Ա. Ս. Մակարենկո

      Հաղորդակցման ժամանակ հաճախ են ծագում դժվարություններ, արգելքներ, որոնք ունենում են թե՛ հոգեբանական, թե՛ սոցիալական դրդապատճառներ։ Մանկավարժական պրակտիկայում դրանք ծագում են հիմնականում այն պատճառով, որ հաղորդակցվող մի կողմը` երեխան (հատկապես դեռահասը), գտնվում է ինքնաձանաչողության փուլում և ունի ցայտուն արտահայտված ինքնահաստատման պահանջմունք։ Մյուս կողմը` մանկավարժը, մշտապես փորձում է գերակայող դիրք ընդունել և երեխային ենթարկել իր հրահանգներին ու պահանջներին։ Այստեղից ծագում են հաղորդակցման տարամակարդակ հարթություններ, որոնք բարդեցնում են տեղեկատվության հաղորդումն ու անձնային հաղորդակցությունը։ 
     Ընդհանուր առմամբ հաղորդակցման ժամանակ առաջացած արգելքները ծագում են.
· սոցիալական դիրքի ընկալման,
· կարծրատիպերի առկայության,
· հաղորդակցվող կողմերի միջև բացասական նախատրամադրվածության, 
· արժեքային անհամապատասխանության պատճառներով:
     Մանկավարժական հաղորդակցման գործընթացում Ն. Մորևան դիտարկում է բարոյագիտական, գեղագիտական, հուզական արգելքներ: Օրինակ՝ ուսուցիչի մոտ, որն առաջին անգամ տեսնում է թափթփված երեխայի, կարող է ձևավորվել չհիմնավորված պատկերացում նրա մասին (գեղագիտական արգելք)` որպես մտավոր թերզարգացած կամ բացիթողի երեխայի։ Նման պատկերացումը կարող է խոչընդոտ հանդիսանալ հաղորդակցման կառուցման ուսուցման գործընթացում: Դրանց հաղթահարման համար պետք է ուսումնասիրել և կիրառել հաղորդակցման հետևյալ սկզբունքները.
1. Հաղորդակցումը ունի նպատակ։ Այն կարող է լինել լուրջ–իրադրական և առօրեական: Հաղորդակցման հաջողությունը արտահայտվում է նրանով, թե որքանով է այն հասել իր նպատակին։
2. Հաղորդակցումը անընդհատ է և հարաբերական. քանի որ հաղորդակցման ընթացքում մենք մշտապես ուղարկում ենք խոսքային կամ ոչխոսքային ազդակներ, որոնցից զրուցակիցը կարող է կատարել ոչ միանշանակ հետևություններ: 
3. Հաղորդակցումը փոխհարաբերությունների հաստատման և կարգավորման միջոց է։
4. Հաղորդակցումը ունի մշակութային սահմաններ. տարբեր մշակույթներ ունեն տարբեր հաղորդակցական սովորույթներ և ավանդույթներ, որոնց մասին մենք կխոսենք առանձին թեմայում: 
5. Հաղորդակցումը ունի բարոյական գործոն, որին մենք կանդրադառնանք ավելի մանրամասնորեն։
6. Հաղորդվող տեղեկությունները փոփոխական են` դրանք փոխվում են կախված մեր հուզական վիճակից, տեղեկատվության որակից և կառուցվածքից: Ըստ զրուցակիցների միջև ձևավորված դիրքի` իշխանություն ունեցող և ենթակա, հաղորդակցման ձևերը լինում են փոխզիջող (կոմպլեմենտար) և հավասար (սիմետրիկ):
7. Հաղորդակցման հմտություններ կարելի է սովորել։
     Ցանկացած պարագայում մենք կարող ենք գնահատել հաղորդակցման որակը։ Որպես որակական հատկանիշների ամբողջություն դիտարկվում է բարոյագիտական (էթիկական) գործոնը, որը ներկայացնում է հասարակության, խմբի կամ անհատի կողմից խրախուսվող բարոյական նորմերի ամբողջությունը։
Բարոյական նորմերի դասին են պատկանում.
· Ճշմարտախոհությունն ու ազնվությունը. սրանք այն բարոյական հատկանիշներն են, որոնք մեզ հարկադրում են հրաժարվել ստից, խարդախու թյունից, վիրավորելուց և այլն;
· Սկզբունքայնությունը, որը բարոյական սկզբունքների և գործառությունների իմացությունն է;
· Արդարությունը, որը բացառում է երևույթի համադրումը զգացմունքնե րի հետ, այն պաշտպանում է հավասարակշռությունը՝ առանց հաղորդակից եր կու կողմերից որևէ մեկի նկատմամբ կողմնապահության ցուցաբերման։
· Հարգանքը, որը ուշադրության կամ նրբանկատության դրսևորում է մարդու և նրա իրավունքների նկատմամբ։ 
· Պատասխանատվությունը, որը անձնական գործունեության համար պատասխան տալու կարողությունն է։
     Մանկավարժական մասնագիտական մշակույթը ենթադրում է բազմապիսի դրական հատկանիշների առկայություն, որոնց շարքում առաջնային են այնպիսի բարոյական հատկանիշներ, ինչպիսիք են սերը երեխաների նկատմամբ, նրանց հետ համագործակցելու կարողությունը, հաղորդակցման ժամանակ վերապրվող ուրախությունը, երեխաների հետաքրքրությունների հավատարիմ պաշտպանությունը, արդարամտությունն ու պարկեշտությունը։ Մանկավարժական հաղորդակցման բարոյագիտական գործառույթները լինում են.
· կարգավորող,
· արտացոլող կամ տեսական–ճանաչողական,
· դաստիարակչական կամ մարդասիրական։
       Բացի ընդհանուրից տարբերում ենք նաև առանձնահատուկ գործառույթներ՝ մանկավարժական շտկման, բարոյագիտական գիտելիքների արտահայտման, սաների ոչ բարոյագիտական վարքագծի կանխարգելման։ 
     Մարդու անձնական որակների ներդաշնակ համադրումը, մարդկային բնության իմացությունը, կոնկրետ իրավիճակում բարոյապես թույլատրելի հաղորդակցական կարողությունների և հմտությունների, դրական աշխարհայացքային դիրքորոշումներով ուղղորդված կոնկրետ գործողությունների դրսևորումը, փոխզիջման գնալու կարողությունը` հօգուտ ոչ միայն անձնական, այլ նաև համընդհանուր շահի, վարվեցողության մի ձև է, որն ընդունված է անվանել ասերտիվություն։
      Շրջապատի հետ փոխհամաձայնության գալու համար անհրաժեշտ է հաղորդակցման նպատակը, պահանջը կամ ցանկությունը հստակ պատկերացնելու և ձևակերպելու կարողություն, որը առավելապես էական նշանակություն ունի ուսուցչի համար, քանի որ մանկավարժական փոխներգործությունը ենթադրում է դրական հարբերությունների կառուցում` գործընկերների, ծնողների և աշակերտների հետ։
     Ասերտիվությունը, հանդուրժողականությունը (տոլերանտությունը), ապրումակցումը (էմպատիան) մանկավարժական բարոյագիտության (էթիկայի) անհարժեշտ բաղադրիչներն են։
      Ասերտիվությունը անգլերեն asert բայից փոխառված եզրույթ է, որը նշանակում է համառել, պաշտպանել սեփական կարծիքը և իրավունքները։ Առօրյա խոսակցականում այն գրեթե չի հանդիպում, սակայն հոգեբանական գրականության մեջ սկսել է հանդիպել ավելի հաճախ: Այն իր հոգեբանական նշանակությամբ տարբերվում է բառացի թարգմանությունից։
   Մեկ այլ նշանակությամբ, այն անձին բնորոշ ինքնավարության, անկախության, այլոց կարծիքներից ու գնահատականներից անկախ գործելու, անձնական վարքը կառավարելու, անձնական հայացքները պաշտպանելու կարողությունն է։
   Ասերտիվ, պասիվ և ագրեսիվ վարքագծերի միջև ձեր արձագանքների ետևում եղած զգացմունքների մեջ չէ, այլ` իրադարձություններին արձագանքելու ձևի: Օրինակ պասիվ արձագանքը արտահայտվում է հետևյալ կերպ. «Ես կարևոր չեմ, դուք եք կարևոր», ագրեսիվը` «Ես կարևոր եմ, իսկ դուք ոչինչ», ասերտիվը` «Ես կարևոր եմ, դուք կարևոր եք, մենք երկուսս էլ կարևոր ենք»:
     Մանկավարժի համար չափազանց կարևոր է ասերտիվ բնավորության գծերի ձևավորումը: Երեխայի հետ համագործակցային աշխատանքի, ուսուցման նկատմամբ նոր և ստեղծագործական մոտեցման հիմքում ընկած է բնավորության և մասնագիտական որակների հենց այս դրսևորումը:
    Ասերտիվության կոդեքսը ներկայացվում է այսպիսի տեսքով․ 
· Դուք իրավունք ունեք ինքներդ դատել ձեր վարքի, մտքերի և զգացմունքների մասին, պատասխանատվություն կրել դրանց հետևանքների համար: 
· Դուք իրավունք ունեք բացատրություններ և հիմնավորումներ չտալու ձեր վարքագծի արդարացման համար։ 
· Դուք ինքներդ եք որոշում թե ինչ չափով կարող եք պատասխանել այլ մարդկանց խնդիրների համար։ 
· Դուք իրավունք ունեք փոխել ձեր հայացքները։
· Դուք իրավունք ունեք սխալվելու և դրանց համար պատասխան տալու։
· Դուք իրավունք ունեք ասելու «Ես չգիտեմ»:
· Դուք իրավունք ունեք կախման մեջ չլինելու ինչ որ մեկի բարեհաճությունից։
· Դուք իրավունք ունեք անտրամաբանական որոշումներ կայացնելու։ 
· Դուք իրավունք ունեք ասել. «Ես ձեզ չեմ հասկանում»։
· Դուք իրավունք ունեք ասելու. «Սա ինձ չի հուզում»: 
     Իհարկե այստեղ կարելի է տեսնել դրական և բացասական ծայրահեղություններ։ Առանց հաղորդակցման բարոյական գործոնների համատեքստի, այն կարող է վերածվել նարսիցիզմի, անձնապաշտության և անտարբերության։ Եթե այն համադրվում է անձի դրական աշխարհայացքային հիմքերի հետ, ապա կարող է դառնալ առաջադեմ, ստեղծագործ և ինքնուրույն անձի դրսևորման նկարագիր։     
      Մանկավարժական հաղորդակցման մեջ հանդիպում ենք հաղորդակցման մի շարք հնարները, որոնք օգտակար են՝ վերոնշյալ գործոնները՝ դաստիարակչական նպատակով կիրառելու համար:

       Հետազոտական աշխատանքն ընդհանրացնելով՝ պիտի փաստենք, որ հաղորդակցումը անձի ակտիվացման ձևերից է։ Նրա իմաստը, ուսուցման գործընթացում, տեղեկությունների փոխանակումն է։ 
       Հանգեցինք այն եզրահանգմանը, ըստ որի, հաղորդակցումը ազդում-ներգործում է անձի կամային և բանական (ինտելեկտուալ) ոլորտների վրա: Հաղորդակցման միջոցով (կախված նրա բնույթից) կարելի է որոշել տվյալ մարդու զարգացվածության աստիճանը, կուլտուրան, կրթվածությունը, դաստիարակվածությունը, նրա մարդկային արժանապատվությունը:
    Սակայն կա բաց մանկավարժների աշխատանքում՝ հաղորդակցման կարողություններն ու հմտությունները կարևորելու հարցում, որպես անհատ՝ սովորողին դաստիարակելու գործում, հաղորդակցման դերը թերագնահատելու հարցում, ինչը պետք է լուծվի նոր սերնդի բանիմաց մանկավարժների ներուժն օգտագործելով, ավագ սերնդի ուսուցիչների համար համապատասխան վերապատրաստման դասընթացներ անցկացնելով: Եվ որպեսզի հիմնախնդիրն առաջիկա տարիներին լուծվի և մանկավարժական հաղորդակցման իրականացման պայմանններն ու միջոցները արդյունավետ ու բավարար լինեն, անհրաժեշտ է գործել այսօր՝ սկսելով հանրակրթական դպրոցից ու բուհից: 
       Ըստ իս՝ մանկավարժական հաղորդակցման արդյունավետ իրականացումը հիմքն է սովորողին որպես անհատ դաստիարակելու, նրա զարգացումն ապահովելու և ինքնուրույնության դրսևորմանը նպաստելու ճանապարհին: Այսօր կրթական համակարգում հաղորդակցման արդյունավետ կազմակերպման և իրականացման պայմանների բարելավման համար բավարար չեն հաղորդակցման նոր մանկավարժական հիմքերի մշակումը: Ուսուցիչների մեծ մասը լավ չի պատկերացնում կապը ուսուցման արդյունավետության և հաղորդակցական ընդհանուր կարողությունների և հմտությունների ձևավորման միջև: Ուստի, մանկավարժների սերնդափոխության, վերապատրաստման դասընթացների անցկացմանը զուգահեռ անհրաժեշտ են համակարգային բարեփոխումներ գործնականում՝ կրթության կազմակերպման ամենավերին օղակներից մինչև հանրակրթություն:

